
Natya Shastra Chapter 12 gatiprachAra

నాట్యశాస్త్రమ్  అధ్యాయః ౧౨ గతిప్రచార

॥ శ్రీరస్తు  ॥
భరతమునిప్రణీతం  నాట్యశాస్త్రమ్
అథ ద్వాదశోఽధ్యాయః గతిప్రచార
ఏవం వ్యాయామసంయోగే కార్యం మణ్డలకల్పనమ్  ।
అతః పరం ప్రవక్ష్యామి  గతీస్తు ప్రకృతిస్థితాః   ॥ ౧॥
తత్రోపవహనం  కృత్వా భాణ్డవాద్యపురస్కృతమ్  ।
యథామార్గరసోపేతం  ప్రకృతీనాం  ప్రవేశనే  ॥ ౨॥
ధ్రువాయాం  సమ్ప్రయుక్తాయాం పటే చైవాపకర్షితే   ।
కార్యః ప్రవేశః  పాత్రాణాం  నానార్థరససమ్భవః  ॥ ౩॥
స్థానం  తు వైష్ణవం   కృత్వా హ్యుత్తమే మధ్యమే తథా ।
సమున్నతం సమం చైవ  చతురస్రమురస్తథా  ॥ ౪॥
బాహుశీర్షే ప్రసన్నే  చ నాత్యుత్క్షిప్తే   చ కారయేత్ ।
గ్రీవాప్రదేశః   కర్తవ్యో  మయూరాఞ్చితమస్తకః ॥ ౫॥
కర్ణాదష్టాఙ్గులస్థే    చ బాహుశీర్షే ప్రయోజయేత్  ।
ఉరసశ్చాపి చిబుకం చతురఙ్గులసంస్థితమ్   ॥ ౬॥
హస్తౌ తథైవ  కర్తవ్యౌ  కటీనాభితటస్థితౌ  ।
దక్షిణో నాభిసంస్థస్తు  వామః కటితటస్థితః  ॥ ౭॥
పాదయోరన్తరం కార్యం ద్వౌ తాలావర్ధమేవ  చ ।
పాదోత్క్షేపస్తు  కర్తవ్యః  స్వప్రమాణవినిర్మితః  ॥ ౮॥
చతుస్తాలో ద్వితాలశ్చాప్యేకతాలస్తథైవ  చ ।
చతుస్తాలస్తు దేవానాం పార్థివానాం  తథైవ  చ ॥ ౯॥
ద్వితాలశ్చైవ  మధ్యానాం తాలః స్త్రీనీచలిఙ్గినామ్   ।

నాట్యశాస్త్రమ్  అధ్యాయః ౧౨ గతిప్రచార

చతుష్కలోఽథ ద్వికలస్తథా హ్యేకకలః స్మృతః ॥ ౧౦॥
చతుష్కలో హ్యుత్తమానాం మధ్యానాం ద్వికలో భవేత్ ।
తథా చైకకలః  పాదో నీచానాం సమ్ప్రకీర్తితః  ॥ ౧౧॥
స్థితం  మధ్యం ద్రుతం  చైవ  సమవేక్ష్య లయత్రయమ్  ।
యథాప్రకృతినాట్యజ్ఞో  గతిమేవం ప్రయోజయేత్  ॥ ౧౨॥
ధైర్యోపపన్నా  గతిరుత్తమానాం మధ్యా గతిర్మధ్యమసమ్మతానామ్ ।
ద్రుతా  గతిశ్చ ప్రచురాధమానాం  లయత్రయం  సత్త్వవశేన యోజ్యమ్ ॥ ౧౩॥
ఏష ఏవ తు విజ్ఞేయః  కలాతాలలయే విధిః ।
పునర్గతిప్రచారస్య   ప్రయోగం  శ్రుణుతానఘాః  ॥ ౧౪॥
స్వభావాత్తూత్తమగతౌ  కార్యం జానుకటీసమమ్ ।
యుద్ధచారీప్రయోగేషు   జానుస్తనసమం న్యసేత్ ॥ ౧౫॥
పార్శ్వక్రాన్తైః   సలలితైః  పాదైర్వాద్యాన్వితైరథ   ।
రఙ్గకోణోన్ముఖం  గచ్ఛేత్ సమ్యక్ పఞ్చపదాని చ ॥ ౧౬॥
వామవేధం తతః కుర్యాద్విక్షేపం దక్షిణేన తు ।
పరివృత్య ద్వితీయం తు గచ్ఛేత్ కోణం తతః పరమ్ ॥ ౧౭॥
తత్రాపి  వామవేధస్తు విక్షేపో దక్షిణేన చ ।
తతో భాణ్డోన్ముఖో  గచ్ఛేత్ తాన్యేవ తు పదాని చ ॥ ౧౮॥
ఏవం గతాగతైః  కృత్వా పదానామిహ వింశతిమ్ ।
వామవేధం తతః కుర్యాత్ విక్షేపం దక్షిణస్య చ ॥ ౧౯॥
రఙ్గే వికృష్టే భరతేన కార్యో గతాగతైః  పాదగతిప్రచారః  ।
త్ర్యశ్రస్త్రికోణే    చతురస్రరఙ్గే  గతిప్రచారశ్చతురస్ర  ఏవ ॥ ౨౦॥
యః సమైః  సంహితో గచ్ఛేత్తత్ర కార్యో లయాశ్రయః  ।
చతుష్కలోఽథ ద్వికలస్తథైవైకకలః   పునః ॥ ౨౧॥
అథ మధ్యమనీచైస్తు  గచ్ఛేద్యః పరివారితః ।
చతుష్కలమథార్ధం  చ తథా చైకకలం  పునః ॥ ౨౨॥
దైత్యదానవయక్షాణాం  నృపపన్నగరక్షసామ్ ।
చతుస్తాలప్రమాణేన  కర్తవ్యాథ గతిర్బుధైః  ॥ ౨౩॥

దివౌకసాం తు సర్వేషాం మధ్యమా గతిరిష్యతే ।
తత్రాపి  చోద్ధతా  యే తు తేషాం దేవైః  సమా గతిః ॥ ౨౪॥
ఋషయ ఊచుః -
యదా మనుష్యా రాజానస్తేషాం దేవగతిః కథమ్ ।
అత్రోచ్యతే  కథం నైషా  గతీ రాజ్ఞాం  భవిష్యతి ॥ ౨౫॥
ఇహ ప్రకృతయో  దివ్యా దివ్యమానుష్య ఏవ చ ।
మానుష్య ఇతి విజ్ఞేయా  నాట్యనృత్తక్రియాం  ప్రతి  ॥ ౨౬॥
దేవానాం ప్రకృతిర్దివ్యా   రాజ్ఞాం  వై దివ్యమానుషీ ।
యాత్వన్యా లోకవిదితా మానుషీ సా ప్రకీర్తితా   ॥ ౨౭॥
దేవాంశజాస్తు రాజానో వేదాధ్యాత్మసు కీర్తితాః ।
ఏవం దేవానుకరణే దోషో హ్యత్ర న విద్యతే ॥ ౨౮॥
అయం విధిస్తు కర్తవ్యః  స్వచ్ఛన్దగమనం  ప్రతి  ।
సంభ్రమోత్పాతరోషేషు  ప్రమాణం  న విధీయతే ॥ ౨౯॥
సర్వాసాం ప్రకృతీనాం  తు అవస్థాన్తరసంశ్రయా    ।
ఉత్తమాధమమధ్యానాం గతిః కార్యా ప్రయోక్తృభిః  ॥ ౩౦॥
చతురర్ధకలం  వా స్యాత్ తదర్ధకలమేవ  చ ।
అవస్థాన్తరమాసాద్య   కుర్యాద్ గతివిచేష్టితమ్  ॥ ౩౧॥
జ్యేష్ఠే చతుష్కలం హ్యత్ర మధ్యమే ద్వికలం భవేత్ ।
ద్వికలా చోత్తమే యత్ర మధ్యే త్వేకకలా భవేత్ ॥ ౩౨॥
కలికం మధ్యమే యత్ర నీచేష్వర్ధకలం  భవేత్ ।
ఏవమర్ధార్ధహీనం   తు జడానాం సమ్ప్రయోజయేత్ ॥ ౩౩॥
జ్వరార్తే చ క్షుధార్తే చ తపఃశ్రాన్తే   భయాన్వితే ।
విస్మితే చావహిత్థే చ తథౌత్సుక్యసమన్వితే ॥ ౩౪॥
శ‍ృఙ్గారే  చైవ  శోకే చ స్వచ్ఛన్దగమనే  తథా ।
గతిః స్థితలయా  కార్యాధికలాన్తరపాతితా ॥ ౩౫॥
పునశ్చిన్తాన్వితే చైవ  గతిః కార్యా చతుష్కలా ।
అస్వస్థకామితే  చైవ  భయే విత్రాసితే  తథా ॥ ౩౬॥
ఆవేగే చైవ  హర్షే చ కార్యే యచ్చ త్వరాన్వితమ్ ।

అనిష్టశ్రవణే   చైవ  క్షేపే చాద్భుతదర్శనే ॥ ౩౭॥
అపి చాత్యాయికే కార్యే దుఃఖితే శత్రుమార్గణే   ।
అపరాద్ధానుసరణే  శ్వాపదానుగతౌ తథా ॥ ౩౮॥
ఏతేష్వేవం గతిం ప్రాజ్ఞో  వికలాం సమ్ప్రయోజయేత్ ।
ఉత్తమానాం గతిర్యా తు న తాం మధ్యేషుయోజయేత్ ॥ ౩౯॥
యాగతిర్మధ్యమానాం తు న తాం నీచేషుయోజయేత్ ।
గతిః శ‍ృఙ్గారిణీ  కార్యా స్వస్థకామితసమ్భవా  ॥ ౪౦॥
దూతీదర్శితమార్గస్తు  ప్రవిశేద్రఙ్గమణ్డలమ్     ।
సూచయాచాప్యభినయం కుర్యాదర్థసమాశ్రయమ్   ॥ ౪౧॥
హృద్యైర్గన్ధైస్తథా     వస్త్రైరలఙ్కారైశ్చ   భూషితః ।
నానాపుష్పసుగన్ధాభిర్మాలాభిః  సమలంకృతః ॥ ౪౨॥
గచ్ఛేత్ సలలితైః  పాదైరతిక్రాన్తస్థితైస్తథా       ।
తథా సౌష్ఠవసంయుక్తైర్లయతాలవశానుగైః     ॥ ౪౩॥
పాదయోరనుగౌ హస్తౌ నిత్యం కార్యౌ ప్రయోక్తృభిః  ।
ఉత్క్షిప్య  హస్తం పాతేన పాదయోశ్చ విపర్యయాత్ ॥ ౪౪॥
ప్రచ్ఛన్నకామితే  చైవ  గతిం భూయో నిబోధత ।
విసర్జితజనః  స్రస్తస్తథా    దూతీసహాయవాన్ ॥ ౪౫॥
నిర్వాణదీపో నాత్యర్థం  భూషణైశ్చ  విభూషితః ।
వేలాసదృశవస్త్రశ్చ  సహ దూత్యా శనైస్తథా   ॥ ౪౬॥
వ్రజేత్  ప్రచ్ఛన్నకామస్తు  పాదైర్నిశ్శబ్దమన్దగైః     ।
శబ్దశంక్యుత్సుకశ్చ  స్యాదవలోకనతత్పరః ॥ ౪౭॥
వేపమానశరీరశ్చ శంకితః ప్రస్ఖలన్   ముహుః ।
రసే రౌద్రే తు వక్ష్యామి దైత్యరక్షోగణాన్  ప్రతి  ॥ ౪౮॥
ఏక ఏవ రసస్తేషాం స్థాయీ  రౌద్రో ద్విజోత్తమాః ।
నేపథ్యరౌద్రో విజ్ఞేయస్త్వఙ్గరౌద్రస్తథైవ      చ ॥ ౪౯॥
తథా స్వభావజశ్చైవ  త్రిధా  రౌద్రః  ప్రకల్పితః  ।
రుధిరక్లిన్నదేహో యో రుధిరార్ద్రముఖస్తథా  ॥ ౫౦॥

తథా పిశితహస్తశ్చ రౌద్రో నేపథ్యజస్తు సః ।
బహుబాహుర్బహుముఖో నానాప్రహరణాకులః  ॥ ౫౧॥
స్థూలకాయస్తథా  ప్రాంశురఙ్గరౌద్రః    ప్రకీర్తితః   ।
రక్తాక్షః పిఙ్గకేశశ్చ  అసితో వికృతస్వరః ॥ ౫౨॥
రూక్షో నిర్భర్త్సనపరో రౌద్రః  సోఽయం స్వభావజః ।
చతుస్తాలాన్తరోత్క్షిప్తైః   పాదైస్త్వన్తరపాతితైః     ॥ ౫౩॥
గతిరేవం ప్రకర్తవ్యా   తేషాం యే చాపి తద్విధాః ।
అహృద్యా తు మహీ యత్ర శ్మశానరణకశ్మలా ॥ ౫౪॥
గతిం తత్ర ప్రయుఞ్జీత   బీభత్సాభినయం ప్రతి  ।
క్వచిదాసన్నపతితైః  వికృష్టపతితైః   క్వచిత్ ॥ ౫౫॥
ఏలకాక్రీడితైః   పాదైరుపర్యుపరి  పాతితైః  ।
తేషామేవానుగైర్హస్తైర్బీభత్సే    గతిరిష్యతే ॥ ౫౬॥
అథ వీరే చ కర్త్తవ్యా పాదవిక్షేపసంయుతా ।
ద్రుతప్రచారాధిష్ఠానా    నానాచారీసమాకులా ॥ ౫౭॥
పార్శ్వక్రాన్తైద్రుతావిద్ధైః     సూచీవిద్ధైస్తథైవ    చ ।
కలాకాలగతైః  పాదైరావేగే యోజయేత్ గతిమ్ ॥ ౫౮॥
ఉత్తమానామయం ప్రాయః  ప్రోక్తో  గతిపరిక్రమః  ।
మధ్యానామధమానాం చ గతిం వక్ష్యామ్యహం పునః ॥ ౫౯॥
విస్మయే చైవ  హర్షే చ విక్షిప్తపదవిక్రమాన్  ।
ఆసాద్య తు రసం హాస్యమేతచ్చాన్యం చ యోజయేత్ ॥ ౬౦॥
పునశ్చ కరుణే కార్యా గతిః స్థిరపదైరథ   ।
బాష్పామ్బురుద్ధనయనః  సన్నగాత్రస్తథైవ    చ ॥ ౬౧॥
ఉత్క్షిప్తపాతితకరస్తథా   సస్వనరోదనః ।
గచ్ఛేత్తథాధ్యధికయా ప్రత్యగ్రాప్రియసంశ్రయే     ॥ ౬౨॥
ఏషా స్త్రీణాం  ప్రయోక్తవ్యా  నీచసత్త్వే తథైవ  చ ।
ఉత్తమానాం తు కర్తవ్యా సధైర్యా  బాష్పసఙ్గతా  ॥ ౬౩॥
నిఃశ్వాసైరాయతోత్సృష్టైస్తథైవోర్ధ్వనిరీక్షితైః       ।

న తత్ర సౌష్ఠవం  కార్యం న ప్రమాణం  తథావిధమ్ ॥ ౬౪॥
మధ్యానామపి సత్త్వజ్ఞా గతిర్యోజ్యా విధానతః ।
ఉరఃపాతహతోత్సాహః శోకవ్యాకులచేతనః ॥ ౬౫॥
నాత్యుత్క్షిప్తైః   పదైర్గచ్ఛేత్   ఇష్టబన్ధునిపాతనే   ।
గాఢప్రహారే  కార్యా చ శిథిలాఙ్గభుజాశ్రయా   ॥ ౬౬॥
విఘూణితశరీరా చ గతిశ్చూర్ణపదైరథ   ।
శీతేన చాభిభూతస్య వర్షేణాభిద్రుతస్య   చ ॥ ౬౭॥
గతిః ప్రయోక్తృభిః  కార్యా స్త్రీనీచప్రకృతావథ   ।
పిణ్డీకృత్య  తు గాత్రాణి  తేషాం చైవ  ప్రకమ్పనమ్  ॥ ౬౮॥
కరౌ వక్షసి నిక్షిప్య కుబ్జీభూతస్తథైవ   చ ।
దన్తోష్ఠస్ఫురణం  చైవ  చిబుకస్య ప్రకమ్పనమ్  ॥ ౬౯॥
కార్యం శనైశ్చ  కర్తవ్యం శీతాభినయనే గతౌ ।
తథా భయానకే చైవ  గతిః కార్యా విచక్షణైః  ॥ ౭౦॥
స్త్రీణాం  కాపురుషాణాం చ యే చాన్యే సత్త్వవర్జితాః  ।
విస్ఫారితే చలే నేత్రే విధుతం చ శిరస్తథా ॥ ౭౧॥
భయసంయుక్తయా దృష్ట్యా  పార్శ్వయోశ్చ విలోకనైః  ।
ద్రుతైశ్చూర్ణపదైశ్చైవ      బద్ధ్వా  హస్తం కపోతకమ్ ॥ ౭౨॥
ప్రవేపితశరీరశ్చ  శుష్కోష్ఠస్స్ఖలితం   వ్రజేత్  ।
ఏషానుకరణే కార్యా తర్జనే  త్రాసనే  తథా ॥ ౭౩॥
సత్త్వం చ వికృతం దృష్ట్వా  శ్రుత్వా  చ వికృతం స్వరమ్ ।
ఏషా స్త్రీణాం  ప్రకర్త్తవ్యా   నృణాం చాక్షిప్తవిక్రమా  ॥ ౭౪॥
క్వచిదాసన్నపతితైర్వికృష్టపతితైః    క్వచిత్ ।
ఏలకాక్రీడితైః   పాదైరుపర్యుపరి  పాతితైః  ॥ ౭౫॥
ఏషామేవానుగైర్హస్తైర్గతిం     భీతేషుయోజయేత్ ।
వణిజాం సచివానాం చ గతిః కార్యా స్వభావజా ॥ ౭౬॥
కృత్వా నాభితటే హస్తముత్తానఖటకాముఖమ్ ।
ఆద్యం చారాలముత్తానం కుర్యాత్పార్శ్వం స్తనాన్తరే  ॥ ౭౭॥

న నిషణ్ణం  న చ స్తబ్ధం  న చాపి పరివాహితమ్ ।
కృత్వా గాత్రం  తథా గచ్ఛేత్తేన చైవ  క్రమేణ  తు ॥ ౭౮॥
అతిక్రాన్తైర్పదైర్విప్రా    ద్వితాలాన్తరగామిభిః ।
యతీనాం శ్రమణానాం  చ యే చాన్యే తపసి స్థితాః  ॥ ౭౯॥
తేషాం కార్యా గతిర్యే తు నైష్ఠికం   వ్రతమాశ్రితాః   ।
ఆలోలచక్షుశ్చ భవేద్యుగమాత్రనిరీక్షణః  ॥ ౮౦॥
ఉపస్థితస్మృతిశ్చైవ   గాత్రం  సర్వం విధాయ చ ।
అచఞ్చలమనాశ్చైవ  యథావల్లిఙ్గమాశ్రితః    ॥ ౮౧॥
వినీతవేషశ్చ భవేత్ కషాయవసనస్తథా ।
ప్రథమం  సమపాదేన స్థిత్వా  స్థానేన  వై బుధః ॥ ౮౨॥
హస్తం చ చతురం కృత్వా తథా చైకం  ప్రసారయేత్  ।
ప్రసన్నం  వదనం కృత్వా ప్రయోగస్య  వశానుగః ॥ ౮౩॥
అనిషణ్ణేన  గాత్రేణ  గతిం గచ్ఛేద్ వ్యతిక్రమాత్  ।
ఉత్తమానాం భవేదేషా లిఙ్గినాం  యే మహావ్రతాః  ॥ ౮౪॥
ఏభిరేవ విపర్యస్తైర్గుణైరన్యేషు   యోజయేత్ ।
తథా వ్రతానుగావస్థా  హ్యన్యేషాం లిఙ్గినాం  గతిః ॥ ౮౫॥
విభ్రాన్తా  వాప్యుదాత్తా వా విభ్రాన్తనిభృతాపి   వా ।
శకటాస్యస్థితైః   పాదైరతిక్రాన్తైస్తథైవ      చ ॥ ౮౬॥
కార్యా పాశుపతానాం చ గతిరుద్ధతగామినీ  ।
అన్ధకారేఽథ యానే చ గతిః కార్యా ప్రయోక్తృభిః  ॥ ౮౭॥
భూమౌ విసర్పితైః  పాదైర్హస్తైర్మార్గప్రదర్శిభిః      ।
రథస్థస్యాపి  కర్తవ్యా గతిశ్చూర్ణపదైరథ   ॥ ౮౮॥
సమపాదం తథా స్థానం  కృత్వా రథగతిం వ్రజేత్  ।
ధనుర్గృహీత్వా  చైకేన  తథా చైకేన  కూబరమ్ ॥ ౮౯॥
సూతశ్చాస్య భవేదేవం ప్రతోదప్రగ్రహాకులః    ।
వాహనాని విచిత్రాణి  కర్తవ్యాని విభాగశః ॥ ౯౦॥
ద్రుతైశ్చూర్ణపదైశ్చైవ      గన్తవ్యం రఙ్గమణ్డలే   ।

విమానస్థస్య  కర్తవ్యా హ్యేషైవ  స్యన్దినీ  గతిః ॥ ౯౧॥
ఆరోఢుముద్వహేద్ గాత్రం  కిఞ్చిత్ స్యాదున్ముఖస్థితమ్  ।
అస్యైవ  వైపరీత్యేన  కుర్యాచ్చాప్యవరోహణమ్ ॥ ౯౨॥
అధోఽవలోకనైశ్చైవ   మణ్డలావర్తనేన  చ ।
ఆకాశగమనే చైవ  కర్తవ్యా నాట్యయోక్తృభిః ॥ ౯౩॥
స్థానేన  సమపాదేన తథా చూర్ణపదైరపి   ।
వ్యోమ్నశ్చావతరేద్యస్తు తస్యైతాం  కారయేత్ గతిమ్ ॥ ౯౪॥
ఋజ్వాయతోన్నతనతైః  కుటిలావర్తితైరథ  ।
భ్రశ్యతశ్చ  తథాకాశాదపవిద్ధభుజా  గతిః ॥ ౯౫॥
వికీర్ణవసనా  చైవ  తథా భూగతలోచనా ।
ప్రాసాదద్రుమశైలేషు    నదీనిమ్నోన్నతేషు చ ॥ ౯౬॥
ఆరోహణావతరణం చ కార్యమర్థవశాద్బుధైః   ।
ప్రాసాదారోహణం  కార్యం అతిక్రాన్తైః   పదైరథ  ॥ ౯౭॥
ఉద్వాహ్య గాత్రం  పాదం చ సోపానే నిక్షిపేన్నరః ।
తథావతరణం చైవ  గాత్రమానమ్య  రేచయేత్ ॥ ౯౮॥
ప్రాసాదే  యన్మయా ప్రోక్తః   ప్రతారః  కేవలో భవేత్ ।
కిఞ్చిన్నతాగ్రకాయా  తు ప్రతారే  గతిరిష్యతే ॥ ౯౯॥
జలప్రమాణాపేక్షా  తు జలమధ్యే గతిర్భవేత్ ।
తోయేఽల్పే వసనోత్కర్షః  ప్రాజ్యే  పాణివికర్షణైః   ॥ ౧౦౦॥
ప్రసార్య  బాహుమేకైకం  ముహుర్బారివికర్షణైః   ।
తిర్యక్ ప్రసారితా  చైవ  హియమాణా చ వారిణా ॥ ౧౦౧॥
అశేషాఙ్గాకులాధూతవదనా  గతిరిష్యతే ।
నౌస్థస్యాపి  ప్రయోక్తవ్యా  ద్రుతైశ్చూర్ణపదైర్గతిః      ॥ ౧౦౨॥
అతిక్రాన్తేన   పాదేన ద్వితీయేనాఞ్చితేన చ ।
ప్రాసాదారోహణే  యత్తు తదేవాద్రిషు  కారయేత్ ॥ ౧౦౩॥
కేవలమూర్ధ్వనిక్షేపమద్రిష్వఙ్గం    భవేదథ ।
ద్రుమే  చారోహణం కార్యమతిక్రాన్తైః   స్థితైః   పదైః  ॥ ౧౦౪॥

సూచీవిద్ధైరపక్రాన్తైః    పార్శ్వక్రాన్తైస్తథైవ     చ ।
ఏతదేవావతరణం సరిత్స్వపి నియోజయేత్ ॥ ౧౦౫॥
అనేనైవ  విధానేన కర్తవ్యం గతిచేష్టితమ్  ।
సంజ్ఞామాత్రేణ   కర్తవ్యాన్యేతాని విధిపూర్వకమ్ ॥ ౧౦౬॥
కస్మాన్మృత ఇతి ప్రోక్తే   కిం కర్తవ్యం  ప్రయోక్తృభిః  ।
అఙ్కుశగ్రహణాన్నాగం  ఖలీనగ్రహణాద్ధయమ్   ॥ ౧౦౭॥
ప్రగ్రహగ్రహణాద్యానమేవమేవాపరేష్వపి    ।
అశ్వయానే గతిః కార్యా వైశాఖస్థానకేన   తు ॥ ౧౦౮॥
యథాచూర్ణపదైశ్చిత్రైరుపర్యుపరి    పాతితైః  ।
పన్నగానాం గతిః కార్యా పాదైః  స్వస్తికసంజ్ఞితైః    ॥ ౧౦౯॥
పార్శ్వక్రాన్తం   పదం కుర్యాత్ స్వస్తికం రేచయేదిహ ।
విటస్యాపి తు కర్తవ్యా గతిర్లలితవిక్రమా   ॥ ౧౧౦॥
పాదైరాకుఞ్చితైః   కిఞ్చిత్ తాలాభ్యన్తరపాతితైః  ।
స్వసౌష్ఠవసమాయుక్తౌ  తథా హస్తౌ పదానుగౌ ॥ ౧౧౧॥
ఖటకావర్ధమానౌ  తు కృత్వా విటగతిం వ్రజేత్  ।
కఞ్చుకీయస్య కర్తవ్యా వయోవస్థావిశేషతః  ॥ ౧౧౨॥
అవృద్ధస్య  ప్రయోగజ్ఞో  గతిమేవం ప్రయోజయేత్  ।
అర్ధతాలోత్థితైః    పాదైర్విష్కమ్భైః   ఋజుభిస్తథా ॥ ౧౧౩॥
సముద్వహన్నివాఙ్గాని  పఙ్కలగ్న ఇవ వ్రజేత్  ।
అథ వృద్ధస్య  కర్తవ్యా  గతిః కమ్పితదేహికా ॥ ౧౧౪॥
విష్కమ్భనకృతప్రాణా  మన్దోత్క్షిప్తపదక్రమా     ।
కృశస్యాప్యభినేయా వై గతిర్మన్దపరిక్రమా   ॥ ౧౧౫॥
వ్యాధిగ్రస్తే   జ్వరార్తే చ తపఃశ్రాన్తే   క్షుధాన్వితే ।
విష్కమ్భనకృతప్రాణః  కృశః క్షామోదరస్తథా ॥ ౧౧౬॥
క్షామస్వరకపోలశ్చ దీననేత్రస్తథైవ    చ ।
శనైరుత్క్షేపణం   చైవ  కర్తవ్యం  హస్తపాదయోః ॥ ౧౧౭॥
కమ్పనం చైవ  గాత్రాణాం  క్లేశనం  చ తథైవ  చ ।

దూరాధ్వానం గతస్యాపి గతిర్మన్దపదక్రమా   ॥ ౧౧౮॥
వికూణనం చ గాత్రస్య  జానునోశ్చ విమర్దనమ్  ।
స్థూలస్యాపి  తు కర్తవ్యా గతిర్దేహానుకర్షిణీ   ॥ ౧౧౯॥
సముద్వహనభూయిష్ఠా మన్దోత్క్షిప్తపదక్రమా     ।
విష్కమ్భగామీ చ భవేన్నిఃశ్వాసబహులస్తథా ॥ ౧౨౦॥
శ్రమస్వేదాభిభూతశ్చ  వ్రజేచ్చూర్ణపదైస్తథా     ।
మత్తానాం తు గతిః కార్యా మదే తరుణమధ్యమే ॥ ౧౨౧॥
వామదక్షిణపాదాభ్యాం ఘూర్ణమానాపసర్పణైః   ।
అవకృష్టే పదే చైవ  హ్యనవస్థితపాదికా  ॥ ౧౨౨॥
విఘూర్ణితశరీరా  చ కరైః  ప్రస్ఖలితైస్తథా     ।
ఉన్మత్తస్యాపి కర్తవ్యా గతిస్త్వనియతక్రమా  ॥ ౧౨౩॥
బహుచారీసమాయుక్తా లోకానుకరణాశ్రయా  ।
రూక్షస్ఫుటితకేశశ్చ రజోధ్వస్తతనుస్తథా ॥ ౧౨౪॥
అనిమిత్తప్రకథనో  బహుభాషీ వికారవాన్ ।
గాయత్యకస్మాద్ధసతి  సఙ్గే చాపి న సజ్జతే  ॥ ౧౨౫॥
నృత్యత్యపి చ సంహృష్టో వాదయత్యపి వా పునః ।
కదాచిద్ధావతి  జవాత్ కదాచిదవతిష్ఠతే  ॥ ౧౨౬॥
కదాచిదుపవిష్టస్తు  శయానః స్యాత్ కదాచన ।
నానాచీరధరశ్చైవ  రథ్యాస్వనియతాలయః ॥ ౧౨౭॥
ఉన్మత్తో భవతి హ్యేవం తస్యైతాం  కారయేద్ గతిమ్ ।
స్థిత్వా  నూపురపాదేన దణ్డపాదం  ప్రసారయేత్  ॥ ౧౨౮॥
బద్ధాం  చారీం తథా చైవ  కృత్వా స్వస్తికమేవ చ ।
అనేన చారీయోగేన పరిభ్రామ్య  తు మణ్డలమ్  ॥ ౧౨౯॥
బాహ్యభ్రమరకం  చైవ  రఙ్గకోణే  ప్రసారయేత్  ।
త్రికం  సులలితం కృత్వా లతాఖ్యం హస్తమేవ చ ॥ ౧౩౦॥
విపర్యయగతైర్హస్తైః    పద్భ్యాం సహ గతిర్భవేత్ ।
త్రివిధా  తు గతిః కార్యా ఖఞ్జపఙ్గుకవామనైః    ॥ ౧౩౧॥

వికలాఙ్గప్రయోగేణ   కుహకాభినయం ప్రతి  ।
ఏకః ఖఞ్జగతౌ  నిత్యం స్తబ్ధో  వై చరణో భవేత్ ॥ ౧౩౨॥
తథా ద్వితీయః కార్యస్తు పాదోఽగ్రతలసఞ్చరః  ।
స్తబ్ధేనోత్థాపనం   కార్యమఙ్గస్య  చరణేన తు ॥ ౧౩౩॥
గమనేన నిషణ్ణః  స్యాదన్యేన చరణేన తు ।
ఇతరేణ నిషీదేచ్చ క్రమేణానేన  వై వ్రజేత్  ॥ ౧౩౪॥
ఏషా ఖఞ్జగతిః  కార్యా తలశల్యక్షతేషు చ ।
పాదేనాగ్రతలస్థేన   హ్యఞ్చితేన వ్రజేత్తథా   ॥ ౧౩౫॥
నిషణ్ణదేహా  పఙ్గోస్తు  నతజఙ్ఘా తథైవ  చ ।
సర్వసఙ్కుచితాఙ్గా చ వామనే గతిరిష్యతే ॥ ౧౩౬॥
న తస్య విక్రమః  కార్యో విక్షేపశ్చరణస్య చ ।
సోద్వాహితాచూర్ణపదా  సా కార్యా కుహనాత్మికా ॥ ౧౩౭॥
విదూషకస్యాపి గతిర్హాస్యత్రయసమన్వితా   ।
అఙ్గవాక్యకృతం  హాస్యం హాస్యం నేపథ్యజం స్మృతమ్ ॥ ౧౩౮॥
దన్తురః ఖలతిః కుబ్జః  ఖఞ్జశ్చ  వికృతాననః ।
యఈదృశః ప్రవేశః  స్యాదఙ్గహాస్యం  తు తద్భవేత్ ॥ ౧౩౯॥
యదా తు బకవద్గచ్ఛేదుల్లోకితవిలోకితైః    ।
అన్యాయతపదత్వాచ్చ అఙ్గహాస్యో  భవేత్స తు ॥ ౧౪౦॥
కార్యహాస్యం తు విజ్ఞేయమసంబద్ధప్రభాషణాత్    ।
అనర్థకైర్వికారైశ్చ    తథా చాశ్లీలభాషితైః   ॥ ౧౪౧॥
చీరచర్మమశీభస్మగైరికాద్యైస్తు   మణ్డితః  ।
యస్తాదృశో భవేద్విప్రా హాస్యో నేపథ్యజస్తు సః ॥ ౧౪౨॥
తస్మాత్తు ప్రకృతిం  జ్ఞాత్వా  భావః కార్యస్తు తత్త్వతః ।
గతిప్రచారం  విభజేత్ నానావస్థాన్తరాత్మకమ్   ॥ ౧౪౩॥
స్వభావజాయాం విన్యస్య కుటిలం వామకే కరే ।
తదా దక్షిణహస్తే చ కుర్యాచ్చతురకం పునః ॥ ౧౪౪॥
పార్శ్వమేకం శిరశ్చైవ  హస్తోఽథ చరణస్తథా ।
పర్యాయశః సన్నమయేల్లయతాలవశానుగః  ॥ ౧౪౫॥

స్వభావజా తు తస్యైషా  గతిరన్యా వికారజా ।
అలాభలాభాత్ ముక్తస్య స్తబ్ధా  తస్య గతిర్భవేత్ ॥ ౧౪౬॥
కార్యా చైవ  హి నీచానాం చేటాదీనాం పరిక్రమాత్  ।
అధమా ఇతి యే ఖ్యాతా నానాశీలాశ్చ తే పునః ॥ ౧౪౭॥
పార్శ్వసేకం శిరశ్చైవ  కరః సచరణస్తథా ।
శకారస్యాపి కర్తవ్యా గతిశ్చఞ్చలదేహికా ।
గతౌ నమేత చేటానాం దృష్టిశ్చార్ధవిచారిణీ   ॥ ౧౪౮॥
వస్త్రాభరణసంస్పర్శైర్ముహుర్ముహురవేక్షితైః    ।
గాత్రైర్వికారవిక్షిప్తైః   లమ్బవస్త్రస్రజా   తథా ॥ ౧౪౯॥
సగర్వితా చూర్ణపదా  శకారస్య గతిర్భవేత్ ।
జాత్యా నీచేషుయోక్తవ్యా విలోకనపరా గతిః ॥ ౧౫౦॥
అసంస్పర్శాచ్చ లోకస్య స్వాఙ్గాని  వినిగూహ్య చ ।
మ్లేచ్ఛానాం  జాతయోయాస్తు పులిన్దశబరాదయః  ॥ ౧౫౧॥
తేషాం దేశానుసారేణ కార్యం గతివిచేష్టితమ్  ।
పక్షిణాం శ్వాపదానాం చ పశూనాం చ ద్విజోత్తమాః ॥ ౧౫౨॥
స్వస్వజాతిసముత్థేన  స్వభావేన గతిర్భవేత్ ।
సింహర్క్షవానరాణాం  చ గతిః కార్యా ప్రయోక్తృభిః  ॥ ౧౫౩॥
యా కృతా నరసింహేన విష్ణునా  ప్రభవిష్ణునా   ।
ఆలీఢస్థానకం  కృత్వా గాత్రం  తస్యైవ  చానుగమ్ ॥ ౧౫౪॥
జానూపరి కరం హ్యేకమపరం వక్షసి స్థితమ్  ।
అవలోక్య దిశః కృత్వా చిబుకం బాహుమస్తకే ॥ ౧౫౫॥
గన్తవ్యం విక్రమైర్విప్రాః    పఞ్చతాలాన్తరోత్థితైః   ।
నియుద్ధసమయే  చైవ  రఙ్గావతరణే  తథా ॥ ౧౫౬॥
సింహాదీనాం ప్రయోక్తవ్యా  గతిరేషా ప్రయోక్తృభిః  ।
శేషాణామర్థయోగేన  గతిం స్థానం  చ యోజయేత్ ॥ ౧౫౭॥
వాహనార్థప్రయోగేషు   రఙ్గావతరణేషు  చ ।
ఏవమేతాః ప్రయోక్తవ్యా  నరాణాం గతయో బుధైః  ॥ ౧౫౮॥

నోక్తా యాయామయాహ్యత్ర గ్రాహ్యాస్తాస్తాశ్చ  లోకతః ।
అతః పరం ప్రవక్ష్యామి  స్త్రీణాం  గతివిచేష్టితమ్  ॥ ౧౫౯॥
స్త్రీణాం  స్థానాని  కార్యాణి గతిష్వాభరణేషు చ ।
ఆయతం చావహిత్థం  చ అశ్వక్రాన్తమథాపి   చ ॥ ౧౬౦॥
స్థానాన్యేతాని  నారీణామథ లక్షణముచ్యతే ।
వామః స్వభావతో యత్ర పాదో విరచితః సమః ॥ ౧౬౧॥
తాలమాత్రాన్తరే   న్యస్తస్త్ర్యశ్రః    పక్షస్థితోఽపరః  ।
ప్రసన్నమాననమురః  సమం యత్ర సమున్నతమ్ ॥ ౧౬౨॥
లతానితమ్బగౌ హస్తౌ స్థానం  జ్ఞేయం  తదాయతమ్ ।
దక్షిణస్తు సమః పాదః త్ర్యశ్రః   పక్షస్థితోఽపరః  ॥ ౧౬౩॥
వామః సమున్నతకటిశ్చాయతే స్థానకే  భవేత్ ।
ఆవాహనే విసర్గే చ తథా నిర్వర్ణనేషు  చ ॥ ౧౬౪॥
చిన్తాయాం చావహిత్థే చ స్థానమేతత్  ప్రయోజయేత్  ।
రఙ్గావతరణారమ్భః  పుష్పాఞ్జలివిసర్జనమ్   ॥ ౧౬౫॥
మన్మథేర్ష్యోద్భవం  కోపం తర్జన్యఙ్గులిమోటనమ్   ।
నిషేధగర్వగామ్భీర్యమౌనం మానావలమ్బనమ్ ॥ ౧౬౬॥
స్థానేఽస్మిన్  సంవిధాతవ్యం దిగన్తరనిరూపణమ్ ।
సమో యత్ర స్థితో  వామస్త్ర్యశ్రః   పక్షస్థితోఽపరః  ॥ ౧౬౭॥
సమున్నతకటిర్వామస్త్వవహిత్థం  తు తద్భవేత్ ।
పురో విచలితస్త్ర్యశ్రస్తదన్యోపసృతః    సమః ॥ ౧౬౮॥
పాదస్తాలాన్తరన్యస్తస్త్రికమీషత్సమున్నతమ్   ।
పాణిర్లతాఖ్యో  యత్రైకస్తదన్యస్తు   నితమ్బగః ॥ ౧౬౯॥
అవహిత్థం  సమాఖ్యాతం స్థానమాగమభూషణైః   ।
స్త్రీణామేతత్  స్మృతం స్థానం  సంలాపే తు స్వభావజే ॥ ౧౭౦॥
నిశ్చయే పరితోషే చ వితర్కే చిన్తనే తథా ।
విలాసలీలావిబ్వోకశ‍ృంగారాత్మనిరూపణే ॥ ౧౭౧॥

స్థానమేతత్ప్రయోక్తవ్యం  భర్తుర్మార్గవిలోకనే  ।
పాదః సమస్థితశ్చైక   ఏకశ్చాగ్రతలాఞ్చితః  ॥ ౧౭౨॥
సూచీవిద్ధమవిద్ధం   వా తదశ్వక్రాన్తముచ్యతే   ।
స్ఖలితం  ఘూర్ణితం  చైవ  గలితామ్బరధారణమ్ ॥ ౧౭౩॥
కుసుమస్తబకాదానం పరిరక్షణమేవ చ ।
విత్రాసనం  సలలితం తరుశాఖావలమ్బనమ్ ॥ ౧౭౪॥
స్థానేఽస్మిన్  సంవిధానీయం స్త్రీణామేతత్ప్రయోక్తృభిః  ।
శాఖావలమ్బనే కార్యం స్తబకగ్రహణే  తథా ॥ ౧౭౫॥
విశ్రామేష్వథ  దేవానాం నరాణాం చార్థయోగతః  ।
స్థానకం  తావదేవ స్యాద్యావచ్చేష్టా ప్రవర్తతే   ॥ ౧౭౬॥
భగ్నం చ స్థానకం  నృత్తే చారీ చేత్సముపస్థితా  ।
ఏవం స్థానవిధిః  కార్యః స్త్రీణాం  నృణామథాపి చ ॥ ౧౭౭॥
పునశ్చాసాం ప్రవక్ష్యామి  గతిం ప్రకృతిసంస్థితామ్   ।
కృత్వావహిత్థం  స్థానం  తు వామం చాధోముఖం కరమ్ ॥ ౧౭౮॥
నాభిప్రదేశే  విన్యస్య సవ్యం చ ఖటకాముఖమ్ ।
తతః సలలితం పాదం తాలమాత్రసముత్థితమ్   ॥ ౧౭౯॥
దక్షిణం వామపాదస్య బాహ్యపార్శ్వే వినిక్షిపేత్ ।
తేనైవ  సమకాలం చ లతాఖ్యం వామకం భుజమ్ ॥ ౧౮౦॥
దక్షిణం వినమేత్పార్శ్వం న్యసేన్నాభితటే తతః ।
నితమ్బే దక్షిణం కృత్వా హస్తం చోద్వేష్ట్య  వామకమ్ ॥ ౧౮౧॥
తతో వామపదం దద్యాత్ లతాహస్తం చ దక్షిణమ్ ।
లీలయోద్వాహితేనాథ శిరసానుగతేన చ ॥ ౧౮౨॥
కిఞ్చిన్నతేన గాత్రేణ  గచ్ఛేత్పఞ్చపదీం తతః ।
యోవిధిః పురుషాణాం తు రఙ్గపీఠపరిక్రమే   ॥ ౧౮౩॥
స ఏవ ప్రమదానాం  వై కర్తవ్యో  నాట్యయోక్తృభిః ।
షట్కలం తు న కర్తవ్యం తథాష్టకలమేవ  చ ॥ ౧౮౪॥
పాదస్య పతనం తజ్జ్ఞైః  ఖేదనం తద్భవేత్స్త్రియాః  ।

సయౌవనానాం నారీణామేవం కార్యా గతిర్బుధైః  ॥ ౧౮౫॥
స్థవీయసీనామేతాసాం  సమ్ప్రవక్ష్యామ్యహం గతిమ్ ।
కృత్వాపవిద్ధం  స్థానన్తు  వామం న్యస్య కటీతటే ॥ ౧౮౬॥
ఆద్యం చారాలముత్తానం కుర్యాన్నాభిస్తనాన్తరే ।
న నిషణ్ణం  న చ స్తబ్ధం  న చాపి పరివాహితమ్ ॥ ౧౮౭॥
కృత్వా గాత్రం  తతో గచ్ఛేత్తేనైవేహ  క్రమేణ  తు ।
ప్రేష్యాణామపి  కర్తవ్యా గతిరుద్భ్రాన్తగామినీ ॥ ౧౮౮॥
క్వచిదున్నమితైర్గాత్రైః    ఆవిద్ధభుజవిక్రమా   ।
స్థానం  కృత్వావహిత్థం  చ వామం చాధోముఖం భుజమ్ ॥ ౧౮౯॥
నాభిప్రదేశే  విన్యస్య సవ్యం చ ఖటకాముఖమ్ ।
అర్ధనారీగతిః  కార్యా స్త్రీపుంసాభ్యాం  విమిశ్రితా  ॥ ౧౯౦॥
ఉదాత్తలలితైర్గాత్రైః    పాదైర్లీలాసమన్వితైః    ।
యాపూర్వమేవాభిహితాహ్యుత్తమానాం గతిర్మయా ॥ ౧౯౧॥
స్త్రీణాం  కాపురుషాణాం చ తతోఽర్ధార్ధం   తుయోజయేత్ ।
మధ్యమోత్తమనీచానాం నృణాం యద్ గతిచేష్టితమ్  ॥ ౧౯౨॥
స్త్రీణాం  తదేవ కర్తవ్యా లలితైః  పదవిక్రమైః   ।
బాలానామపి కర్తవ్యా స్వచ్ఛన్దపదవిక్రమా   ॥ ౧౯౩॥
న తస్యాః సౌష్ఠవం  కార్యం న ప్రమాణం  ప్రయోక్తృభిః  ।
తృతీయా ప్రకృతిః  కార్యా నామ్నా చైవ  నపుంసకా ॥ ౧౯౪॥
నరస్వభావముత్సృజ్య స్త్రీగతిం  తత్ర యోజయేత్ ।
విపర్యయః ప్రయోక్తవ్యః  పురుషస్త్రీనపుంసకే  ॥ ౧౯౫॥
స్వభావమాత్మనస్త్యక్త్వా తద్భావగమనాదిహ ।
వ్యాజేన క్రీడయా  వాపి తథా భూయం చ వఞ్చనాత్ ॥ ౧౯౬॥
స్త్రీ పుంసః ప్రకృతిం  కుర్యాత్ స్త్రీభావం  పురుషోఽపి చ ।
ధైర్యోదార్యేణ  సత్త్వేన బుద్ధ్యా  తద్వచ్చ కర్మణా ॥ ౧౯౭॥
స్త్రీ పుమాంసం త్వభినయేత్ వేషవాక్యవిచేష్టితైః   ।
స్త్రీవేషభాషితైర్యుక్తం    ప్రేషితాప్రేషితైస్తథా     ॥ ౧౯౮॥

మృదుసన్నగతిశ్చైవ  పుమాన్ స్త్రీభావమాచరేత్  ।
జాతిహీనాశ్చయా నార్యః పులిన్దశబరాఙ్గనాః   ॥ ౧౯౯॥
యాశ్చాపి తాసాం కర్తవ్యా తజ్జాతిసదృశీ  గతిః ।
వ్రతస్థానాం   తపఃస్థానాం  లిఙ్గస్థానాం   తథైవ  చ ॥ ౨౦౦॥
ఖస్థానాం  చైవ  నారీణాం సమపాదం ప్రయోజయేత్  ।
ఉద్ధతా  యేఽఙ్గహారాః  స్యుః యాశ్చార్యో మణ్డలాని  చ ॥ ౨౦౧॥
తాని నాట్యప్రయోగజ్ఞైర్న   కర్తవ్యాని యోషితామ్ ।
తథాసనవిధిః కార్యో నృణాం స్త్రీణాం  విశేషతః ॥ ౨౦౨॥
నానాభావసమాయుక్తస్తథా  చ శయనాశ్రయః  ।
విష్కమ్భితాఞ్చితౌ పాదౌ త్రికం  కిఞ్చిత్సమున్నతమ్ ॥ ౨౦౩॥
హస్తౌ కట్యూరువిన్యస్తౌ స్వస్థే స్యాదుపవేశనే ।
పాదః ప్రసారితః  కిఞ్చిదేకశ్చైవాసనాశ్రయః   ॥ ౨౦౪॥
శిరః పార్శ్వనతం చైవ  సచిన్త ఉపవేశనే ।
చిబుకోపాశ్రితౌ  హస్తౌ బాహుశీర్షాశ్రితం   శిరః ॥ ౨౦౫॥
సమ్ప్రణష్టేన్ద్రియమనాః   శోకౌత్సుక్యోపవేశనే ।
ప్రసార్య  బాహూ శిథిలౌ తథా శ్రోపాశ్రయాశ్రితః    ॥ ౨౦౬॥
మోహమూర్చ్ఛామదగ్లానివిషాదేషూపవేశయేత్  ।
సర్వపిణ్డీకృతాఙ్గస్తు   సంయుక్తైః  పాదజానుభిః ॥ ౨౦౭॥
వ్యాధివ్రీడితనిద్రాసు   ధ్యానే చోపవిశేన్నరః ।
తథా చోత్కటికం స్థానం  స్ఫిక్పార్ష్ణీనాం  సమాగమః ॥ ౨౦౮॥
పిత్ర్యే  నివాపే జప్యే చ సన్ధ్యాస్వాచమనేఽపి  చ ।
విష్కమ్భితం పునశ్చైవం  జానుం భూమౌ నిపాతయేత్ ॥ ౨౦౯॥
ప్రియాప్రసాదనే   కార్యం హోమాదికరణేషు చ ।
మహీగతాభ్యాం జానుభ్యామధోముఖమవస్థితమ్  ॥ ౨౧౦॥
దేవాభిగమనే చైవ  రుషితానాం ప్రసాదనే  ।
శోకే చాక్రన్దనే   తీవ్రే మృతానాం చైవ  దర్శనే ॥ ౨౧౧॥
త్రాసనే  చ కుసత్త్వానాం నీచానాం చైవ  యాచనే ।

హోమయజ్ఞక్రియాయాం   చ ప్రేష్యాణాం  చైవ  కారయేత్ ॥ ౨౧౨॥
మునీనాం నియమేష్వేష భవేదాసనజో విధిః ।
తథాసనవిధిః కార్యో వివిధో నాటకాశ్రయః  ॥ ౨౧౩॥
స్త్రీణాం  చ పురుషాణాం చ బాహ్యశ్చాభ్యన్తరస్తథా  ।
ఆభ్యన్తరస్తు నృపతేర్బాహ్యో బాహ్యగతస్య చ ॥ ౨౧౪॥
దేవానాం నృపతీనాం చ దద్యాత్ సింహాసనం ద్విజః ।
పురోధసామమాత్యానాం భవేద్వేత్రాసనం  తథా ॥ ౨౧౫॥
ముణ్డాసనం  చ దాతవ్యం సేనానీయువరాజయోః ।
కాష్ఠాసనం  ద్విజాతీనాం కుమారాణాం కుథాసనమ్ ॥ ౨౧౬॥
ఏవం రాజసభాం ప్రాప్య  కార్యస్త్వాసనజో విధిః ।
స్త్రీణాం  చాప్యాసనవిధిం సమ్ప్రవక్ష్యామ్యహం పునః ॥ ౨౧౭॥
సింహాసనం తు రాజ్ఞీనాం  దేవీనాం ముణ్డమాసనమ్  ।
పురోధోఽమాత్యపత్నీనాం దద్యాద్వేత్రాసనం  తథా ॥ ౨౧౮॥
భోగినీనాం తథా చైవ  వస్త్రం  చర్మ కుథోఽపి వా ।
బ్రాహ్మణీతాపసీనాం  చ పట్టాసనమథాపి  చ ॥ ౨౧౯॥
వేశ్యానాం చ ప్రదాతవ్యమాసనం  చ మయూరకమ్ ।
శేషాణాం ప్రమదానాం  తు భవేద్ భూమ్యాసనం ద్విజాః ॥ ౨౨౦॥
ఏవమాభ్యన్తరో జ్ఞేయో  బాహ్యశ్చాసనజో విధిః ।
తథా స్వగృహవార్తాసు చ్ఛన్దేనాసనమిష్యతే  ॥ ౨౨౧॥
నియమస్థమునీనాం  చ భవేదాసనజో విధిః ।
లిఙ్గినామాసనవిధిః  కార్యో వ్రతసమాశ్రయః   ॥ ౨౨౨॥
బ్రుషీముణ్డాసనప్రాయం    వేత్రాసనమథాపి  చ ।
హోమేయజ్ఞక్రియాయాం   చ పిత్ర్యేఽర్థే  చ ప్రయోజయేత్  ॥ ౨౨౩॥
స్థానీయా యే చ పురుషాః కులవిద్యాసమన్వితాః ।
తేషామాసనసత్కారః కర్త్తవ్య ఇహ పార్థివైః   ॥ ౨౨౪॥
సమే సమాసనం దద్యాత్ మధ్యే మధ్యమమాసనమ్ ।
అతిరిక్తేఽతిరిక్తం చ హీనే భూమ్యాసనం భవేత్ ॥ ౨౨౫॥

ఉపాధ్యాయస్య నృపతేర్గురూణామగ్రతో   బుధైః  ।
భూమ్యాసనం తథా కార్యమథవా కాష్ఠమాసనమ్  ॥ ౨౨౬॥
నౌనాగరథయానేషుభూమికాష్ఠాసనేషు  చ ।
సహాసనం న దుష్యేత గురూపాధ్యాయపార్థివైః   ॥ ౨౨౭॥
ఆకుఞ్చితం సమం చైవ  ప్రసారితవివర్తనే  ।
ఉద్వాహితం నతం చైవ  శయనే కర్మ కీర్త్యతే ॥ ౨౨౮॥
సర్వైరాకుఞ్చితైరఙ్గైః    శయ్యావిద్ధే తు జానునీ ।
స్థానమాకుఞ్చితం  నామ శీతార్తానాం ప్రయోజయేత్  ॥ ౨౨౯॥
ఉత్తానితముఖం చైవ  స్రస్తముక్తకరం   తథా ।
సమం నామ ప్రసుప్తస్య  స్థానకం  సంవిధీయతే ॥ ౨౩౦॥
ఏకం భుజముపాధాయ సమ్ప్రసారితజానుకమ్ ।
స్థానం  ప్రసారితం  నామ సుఖసుప్తస్య కారయేత్ ॥ ౨౩౧॥
అధోముఖస్థితం  చైవ  వివర్తితమితి స్మృతమ్ ।
శస్త్రక్షతమృతోత్క్షిప్తమత్తోన్మత్తేషు     కారయేత్ ॥ ౨౩౨॥
అంసోపరి శిరః కృత్వా కర్పూరక్షోభమేవ చ ।
ఉద్వాహితం తు విజ్ఞేయం  లీలయా వేశనే ప్రభోః  ॥ ౨౩౩॥
ఈషత్ప్రసారితే జఙ్ఘే యత్ర స్రస్తౌ  కరావుభౌ ।
ఆలస్యశ్రమఖేదేషు  నతం స్థానం  విధీయతే ॥ ౨౩౪॥
గతిప్రాచారస్తు  మయోదితోఽయం
నోక్తశ్చ యః సోఽర్థవశేన  సాధ్యః ।
అతః పరం రఙ్గపరిక్రమస్య 
వక్ష్యామి కక్ష్యాం ప్రవిభాగయుక్తామ్  ॥ ౨౩౫॥
॥ ఇతి భరతీయే నాట్యశాస్త్రే గతిప్రచారో  నామ ద్వాదశోఽధ్యాయః ॥

